Пише: Микола ШАНТА

ГОРНЇЦА – ЗАКАРПАТЄ
ГОРНЇЦА – МИТ ВОЙВОДЯНСКИХ РУСНАЦОХ 

Кед ше добре упозна историю Закарпатя, вец ше баржей розуми причини за пресельованє наших предкох до мирнєйших крайох дзе ше менєй воює за цудзих панох и дзе ше лєгчейше жиє. Так, читаме у фаховей литератури, на початку 16. столития закарпатске жительство участвовало у буни трансилванского владара Юрийа Довжи (1514) процив феудалцох. Жительство доживйовало вельки репресиї после гашеня руху „куруцох” (антифеудални и антиаустрийски рух). Покорованє селянох дефиновал кодекс Tripartitum хтори принесол Штефан зоз Вербивця. Тот кодекс бул основа мадярского законодавства до 1848. року.

После мадярского пораженя у Мохачкей битки, Мадярска подзелєна медзи Османским Царством, Австрию и Трансилванию. История Закарпатя у тим периодзе була означена зоз турским прициском и зоз длугорочним супарнїцством помедзи Хабсбурґовцох и Трансилваниї. Ровняцки часци Закарпатя, часто доживйовали турско-татарски напади. У тих борбох процив нїх участвовало шицке жительство заходного Закарпатя хторе теди було под власцу Хабзбурґовцох (Пряшовщина и околїско Ужгорода). Восточне Закапатє було под уплївом Трансилваниї. Як вично гранїчне подручє и тераз Закарпатю припадла судьба боїска на хторим ше у 17. столитию зражели два сили: мадярска властела под власцу Трансилваниї и австрийски апсолутизем зоз своїма мадярскими прихильнїками. У тим периодзе нєпреривних зраженьох, жителє Закарпатя окреме були анґажовани у буни Франца II Ракоция (1703-1711). Тота револуция з початку мала социялни характер та ю народ прилапел як свою. Закарпатци у нєй творели вирну князову ґарду и заслужели почесне мено „найвирнєйшого народу” (gens fedelissima). Пре нєпреривни войни Закарпатє у тим периодзе дожило економску препасц, а препадли и нємецки населєня. Пре чежку економску ситуацию кметски порциї ше зменшали, у горских предїлох их анї нє було, та тота ситуация допринєсла насельованю нового жительства зоз галицких подручйох у хторих порциї були векши.
Штредок 17. столїтия

Тот период означени зоз борбу медзи православнима и униятами (грекокатолїками). Тото зраженє нє було лєм релиґийно означене алє и политично. Теди були вельки борби помедзи католїцизмом и протестантизмом. Православна церква теди у Закарпатю була у слабей позициї. Священство було слабо образоване, припадали кметству як и їх вирни. Мукачовски епископи завишели од мадярских кральовских маґнатох хтори сцели увесц реформи до православних парохийох. З другого боку, у Мадярскей почала борба процив реформациї, хтора тиж ишла на руку униятским акцийом хтори ше случовали медзи православцами. Перше нєудатне пробованє ликвидациї униї було 1612. року. Епископ А. Крупецкий зоз Перемишля на заходу Закарпатя, хторе було под власцу познатих маґнатох Друґета хтори були лоялни католїцкей церкви и династиї. Унию познєйше потримали епископи В. Тарасович и Петро Партений Ростошинский. Резултат їх акцийох була Ужгородска уния 1646. року у хторей українске священство заходней (кральовскей) часци Закарпатя прилапело католїцизем восточного обряду. Под защиту Ракоция у Мукачеве источашнє робел и функционовал и православни епископ Й. Зейкан. Моцнєню униї у Закарпатю  допринєсол епископ Й. де-Камелїс, по походзеню Грек. До конца 18. столития твердиня православия остала Мараморщина хтора до 1720. року политично припадала Трансилваниї. После шмерци остатнього православного епископа Доситея у уґлянским манастире, хтори єден зоз найстарших манастирох у швеце, уния уведзена на цалу територию Закарпатя. Без огляду на политичну оддвоєносц Закарпатя од других русинских/українских жемох, повязаносц була моцна. Насампредз прейґ хаснованя и обезпечованя богослужебних кнїжкох зоз Києва и Львова.
Од 1711. до 1847. року

У поровнованю зоз 17. столитийом хторе було означене зоз бунами, 18. и перша половка 19. характеризовал поступни розвиток Закарпатя. Под час владаня Мариї Терезиї и Йосифа II, представнїкох просветительского абсолутизма у Австриї и Мадярскей, наглашени одредзени привилеґиї за селянох у виду реформох; „урбане реґулованє” (1766) огранїчовало малтретированє селянох/кметох и брало под защиту селянски парцели. Йосиф II. зоз актом ликвидованя подредзеносци селянох у Мадярскей 1785. року зробел вельки реформаторски крочай, мал намиру исц зоз реформами и далєй, алє го шмерц у тим застановела. После його шмерци врацени на моц стари нєодвитуюци уредби за селянох, хтори були важаци по 1848. рок. Мадярска властела ше барз одуперала реформаторским поцагом Бечу. Прицисок на селянох/кметох резултовал зоз одупераньом у Закарпатю хтори бул заходноукраїнски пандан повстаня гайдамакох у восточней України (Надднїпровщини).
УЖГОРОДСКА УНИЯ

Ужгородска уния нє такой посцигла злєпшанє положеня церкви. Мукачевски епископи страцели свойо титули, та достали улоги викарох латинских архиепископох зоз Еґеру. Стан у грекокатолїцкей церкви ше злєпшал кед ше за церкви у Закарпатю завжала Мария Терезия. На єй вимогу, папа Климент XIV одвоєл Мукачевску епархию од Еґера. Друга половка 18. столїтия була златна ера у церковней историї Закарпатя. У тим периодзе пришло до рижних важних подїйох. Шедзиско епархиї премесцене до Ужгороду (1780), дзе створене епархийна семинария, видвоєла ше нова Пряшовска епархия (1816), злєпшал ше материялни и образовни стан священства и жительства вообще.

ОД 1848. ДО 1918. РОКУ

Зоз револуцию 1848. року велї млади интелектуалци з початку були одушевени, док их шовинистични характер мадярскей драги нє розчаровал и унапрямел на союз зоз Бейчом. Медзи Закарпцами хтори ше поставели нєприятельски спрам мадярскей револуциї бул и невистати просветитель Олександер Духнович (1803-1865), як и енерґични политичар и публициста Адолф Добрянски (1817-1901). Под уплївом Добрянского словацки учашнїки Словенского конґреса у Праги винєсли предлог же би у составе Мадярскей требала буц створена автономна словацко-українска обласц. У априлу 1849. року Добрянски пред Главну Руску Раду (українске представнїцство у Парламенту Галичини) у Львове толковал причини за уєдиньованє Галичини и Закарпатя до окремного автономного краю у составе Хабсбурскей монархиї. У медзичаше вон предводзел делеґацию Закарпатских Русинох ґу царови Франьови Йосифови I., дзе представел потребу твореня у рамикох Мадярскей Руске войводство зоз национално-териториялну и културну автономою.

ПОДКАРПАТСКА РУС

У новшей историї Закарпатя важни подїї за Русинох Карпатского ареалу були формованє автономиї Подкарпатска Рус зоз шедзиском у Ужгородзе, а вец, познєйше, творенє Карпатскей України зоз шедзиском у Хусту. Шицко ше то случує у медзивойнових двацетих и трицетих рокох прешлого вику.
У новембру 1918. року закончена Перша шветова война. Резултат тей войни, медзи иншим, и тот же ше розпадла Австро-Угорска империя. Славянски народи хтори жили у Австро-Угорскей вихасновали историйну нагоду за формованє националних державох. Словаци, Чехи, Серби, Горвати, Словенци. Свою самостойну державу нє створели лєм Русини. Чом? Причина єдноставна. Нє мали досц интелектуалного и економского капацитету за тот историйни процес. 

УПЛЇВ АМЕРИЦКЕЙ ДИЯСПОРИ

Концом 1917. и початком 1918. року русинска дияспора у Зєдинєних америцких державох почина розправяц о тим як помогнуц своєй европскей оцовщини. Прилапело ше идею америцкого адвоката, русинского походзеня, Григория Жатковича, о автономней „русинскей держави” як часци новей держави Чехословацкей. Уряд младей Мадярскей републики по Першей шветовей войни бул упознати зоз вимогами Русинох за автономию. У децембру 1918. року, власц у Будапешти допущела формовац автономни реґион Руска країна (Руска жем) зоз администратирвним центром у Мукачове. Медзитим, у периодзе од новембра 1918. року по януар 1919. року, лидере Карпатских Русинох ше на вецей заводи стретали на своїх националних радох, хтори пропаґовали иншаки ришеня – припоїц ше зоз Мадярску, Русию, Україну, або Чехословацку. У тей хвильки найреалнєйше було припоїц ше ґу Чехословацкей, кед нє пре инше, воно прето же уж 12. януара 1919. року. 31. полк чехословацких леґионарох вошол до Ужгороду. 
У маю 1919. року, Централна руска народна рада ше зишла у Ужгородзе и завжала становиско же Русини хтори жию южно од Карпатох, маю войсц до союзу зоз Чехами и Словацами як „треца держава“ у новей Чехословацкей републики. Русински лидере ше закладали за то же би тота держава була федеративна република под назву Чехо-Словацка-Русиния (по чески: Česko-slovenska-ruska republika). 

Уж 10. септембра 1919. р. Закарпатє официйно вошло до составу Чехословацкей Репубики, а за першого ґубернатора Закарпатя бул меновани Георгий Жаткович. Ужгород першираз у своєй историї постал официйни административни, политични, образовно­културни центер краю. У 1920. року, после приношеня закона „О административним устройстве Подкарпатскей Руси” Ужгород преглашени за престолнїцу Закарпатя. 

Предсидатель и снователь новей держави Томаш Масарик обецал Карпатским Русином право на самоуправянє. Так ше на политичней карти зявела нова провинция, Подкарпатска Рус, хторей ческа власц допущела одредзени ступень самоуправяня, автономию хтора ґарантована зоз медзинароднима догварками (Сен-Жерменску 1919. року и Триянонску 1920. року и з уставом Чехословацкей зоз 1920. року). 

ИНТЕНЗИВНИ РОЗВОЙ УЖГОРОДА

У чехословацким периодзе у Ужгородзе ше бурно розвивал образовни и културни живот: будовало ше школи, творело музеї, доставало ше лиценци за приказованє филмох, квитла уметносц. Теди творели вельки уметнїки Й. Бокшай и А. Ерделї, вони сновали „Подкарпатску школу живопису”, котра дала плеяду вельких малярох, як цо Г. Флюк, Ф. Манайло, А. Коцка, Е. Контратович, З. Шолтес, Е. Грабовский и ин. Город бул центер кнїжково­видавательней и новинско­часописней дїялносци. Ту були змесцени руководзаци орґани векшини политичних партийох, крайових културних и националних дружтвох, окреме найпопуларнєйших: „Просвита”, Общество им. „Духнович”, „Педаґоґийне дружтво Подкарпатскей Руси”.

У 1938. року Ужгород постал главни город автономного витвореня Подкарпатска Рус. Праве ту у октобру 1938. року була оформена автономна влада Подкарпатскей Руси, котру очольовал Авґустин Волошин (1874­1945), державни и културни дїяч общекрайового и общеукраїнского значеня. 

Тота идилична слика так випатрала у Ужгородзе и других векших городох дзе жили Чехи. Тот „Закарпатски рай” цалком иншак випатрал там дзе жили лєм Русини, а то насампредз руски валали.

ЗВИТ ДЕЛЕҐАЦИЇ КАРПАТСКОГО СОЮЗУ АМЕРИКИ

Понеже американски Закарпатци одбавели вельку улогу у присоєдинєню Закарпатского краю до Чехословацкей, о 20 роки ришели презнац ше о реалним стану як жию Русини у новей держави, та там послали своїх представнїкох. Медзи нїма бул Олексий Геровский, ґенералн секретар Карпаторуского союзу Америки хтори охабел писани шлїд о тей мисиї. Приношиме виривки зоз того звиту хтори даваю цалком иншаку слику того периоду.

„Делеґация констатовала же пражска влада нє сполнєла анї єдну точку Сен-Жерменскей догварки и же после 19 рокох наш народ нє ма нїяку автономию. Попри тим, вон бул розорвани на два часци. У восточней пановали Чехи, а у заходней, на Пряшовщини, Словаци. У обидвох часцох руски народ нє лєм же нє мал права яки му були ґарантовани, алє их мал ище менєй як шицки други народи Републики. Русини були на остатнїм месце – за Нємцами, Мадярами и Євреями. Карпатска Рус була наполнєна з ческима чиновнїками, у чиїх рукох було шицко: администрация, суди, желєзнїци, школи и шицки богатства краю. Як писали чески владово новини Бразда, у Карпатскей Руси було дзешец тисячи ческих чиновнїкох. Вони нє знали по руски и нє сцели знац. Карпатска Рус була за нїх колония. До плаци ческим чиновнїком котри ту служели, додавало ше специялну, ткв. колониялну доплату.
Ґубернатор Грабар, Русин, нє мал нїяки права. З Уредбу влади од 1920. року шицки права були пренєшени на вицеґубернатора, котри вше бул Чех. Ґубернатор мал лєм титулу.”

ОДНОШЕНЄ ЧЕСКЕЙ ВЛАСЦИ ҐУ РУСКОМУ ЯЗИКУ

„Нєпочитованє руского народу и руского язика були обачлїви вшадзи. Вшадзи були чески написи, алє руских – скоро нїґдзе. На линиї Мукачево-Воловец, нашо кондуктере за свойо пенєжи направели руски написи За курящих и За нєкурящих. Ческе руководительство им наказало зняц их и пригрожело з одпущованьом зоз служби.

Полицийски формулари у оддзелєньох за приявйованє у Ужгородзе и Хусту були видруковани по чески и по мадярски. На пошти чески чиновнїки нє знали читац руски адреси.

Нєдзечно ше спомина тото цо висловел чески публицист Ярослав Гилберт у владових новинох ище у 1920. року: Руски народ – то нїзша, полутатарска нация, нє здатна до високей култури. А вон бул школяр Масарика и блїзки чловек з нїм.”

ЦЕНЗУРА

„У Карпатскей Руси нє було анї шлєбоди слова, анї шлєбоди друку. Ческа влада затримала на моци шицки мадярски закони, з якима ше огранїчовали шлєбода преси и слова. Особлїво закон з хторим кажди новини мали унєсц уплату з якей би полиция могла наплацовац пенєжни штрофи за будуци потупеня. Була уведзена цензура. Полиция могла нє лєм конфисковац кажде окремне число новини, алє и зопрец їх виходзенє на одредзени час або занавше.

Ужгородски Русский Вестник у 1937. року бул конфисковани 17 раз. Кед наша делеґация припутовала з Америки, тоти новини нас одушевено привитали. После того ческа полиция зопарла їх виходзенє на три мешаци.

Жандарох и полициї у Карпатскей Руси було дзешец раз вецей як под час Мадярох. Шицки вони були Чехи и нє давали спокою нашому народу.”

ШКОЛА

„Високей школи у Карпатскей Руси нє було. Гоч орґанизовац универзитет було барз лєгко з помоцу универзитетских професорох з Русиї, яких було вельо у Чехословацкей, Сербиї и других жемох. Лєм у Беоґрадзе 54 особи з тих крайох преподавали на универзитету. Медзи нїма були и шветово познати науковци. З їх помоцу у Ужгородзе мож було створиц нє просекови, алє першокласни универзитет. Велї з нїх сцели припутовац до Карпатскей Руси, алє Чехи то нє жадали.

Кед ми були у Карпатскей Руси, зоз школством руководзел Франтишек Хмелаж, Чех. И коло нього шицки руководителє Шкільного реферата були Чехи: Йосиф Пешек, Антонїн Граздїл, Йосиф Шимек, Вацлав Славик, Виктор Клима. Нїхто з нїх нє бешедовал по руски. За цали 19 роки иснованя Чехословацкей зоз школством анї раз нє руководзел Русин, гоч у Сен­Жерменскей догварки ясно поведзене же ческа влада нє ма право мишац ше до школских стварох Карпатскей Руси.

У 1938. року у краю було 463 основни руски школи и 365 чески (або мишани). У руских школох ше учел 99 731 школяр, а у ческих 21 325. На таки способ, на єдного ческого учителя припадали пецеро дзеци, а на руского – 40.”

ЕКОНОМСКИ СТАН У ПОДКАРПАТСКЕЙ РУСИ

„Вшадзи нас бриґовало страшне худобство руского жительства, особлїво у ужанскей Верховини, нєдалєко од Ужгороду. На трицец милї од Ужгороду, од розкошного особняка, у яким ше вицеґубернатор Мезнїк купал у мраморних кадзох и дзе за ческих чиновнїкох будовали стотки прекрасни квартелї, руски селянє жили у такей убогосци, же ю аж чежко и описац. Там бул вични глад, вична нєнаєдзеносц. Ми видзели 18­рочних хлапцох з велькима главами и малима целами, як у дванацрочних дзецох, блядих и схуднутих.

Доказ страшней бидноти бул тот же скоро вшадзи нашо людзе хасновали червену соль, то єст натурализовану, нєпридатну за єдзенє, бо вони нє мали пенєжи на билу.”

„Чехи нє даю нїч заробиц месному жительству. Вони купую виключно у своїх, аж видали за себе специялну кнїжку зоз списком шицких ческих тарґовцох и ремеселнїкох у Карпатскей Руси. А кед же ше у месце нє нашол чески тарґовец, або ремеселнїк, вец вони шицко наручую зоз Праги.”

(Звит зоз мисиї Карпатского союзу Америки)
КАРПАТСКА УКРАЇНА

Пре свойо стратеґийне положенє у стредзиску Европи, мале Закарпатє, вяри 1939. року постало єдно од перших воєних конфликтох у Европи од законченя Першей шветовей войни. То була перша заходна українска реґия хтора мала намиру преглашиц нєзависносц ище од револуцийних часох 1917. року.
Ситуация у тим напряме ше почала розвивац у септембре 1938. року кед Британия и Французка жертвовали цалосносц Чехословацкей пре примирє хторе склопене у Минхену, 30. септембра 1938. року. После того як нацистична Нємецка прилучела своєй териториї часц Чехословацкей, водство Словацкей и Закарпатя вимагало длуго обецану автономию. У октобру 1938. року влада у Праги меновала Йозефа Тису за премиєра автономней Словацкей, а русофил Андрей Бродий бул меновани за премиєра новооснованей автономней Закарпатскей Руси. У шлїдуюцих двох тижньох чешки власци були барз застарани пре Бродийову виразну промадярску ориєнтацию и пре промадярске политичнє дїлованє го и загарештовали. Нова реґионална администрация Закарпатскей Руси була составена углавним зоз проукраїнских активистох хторих предводзел Авґустин Волошин, политичар, учитель и грекокатолїцки священїк. Вон уж мал политичного искуства бо 1938. року бул премиєр Подкарпатскей Руси.
АВҐУСТИН ВОЛОШИН

Народзени у Келечи, 17. марца 1874. року, Марамуреш, Карпатска Рутения, Угорске кральовство. Теолоґию студирал у Ужгородзе (Будимпрштански Универзитет). Од 1900 до 1917. року бул професор математики на ужгородским институту, же би 1918. постал лидер Закарпатского народного совиту хтори 1919. року прилапел Филаделфийске спорозуменє зоз хторим снована Подкарпатска Рус у рамикох Чехословацкей держави. Под час чехословацкей влади 1925. року постал посланїк у Праги, як лидер Християнскей партиї Русинох. Року 1938. бул на чолє автономней Закарпатскей реґиї. После анексиї Чехословацкей з боку Трецого райху (Минхенске спорозуменє, 30. септембра 1938. року) и пред розпадованьом Чехословацкей (инвазия мадярского войска на Закарпатє) Волошин пробовал зачувац реґию зоз преглашованьом нєзависносци, та так настала Карпатска Україна хтора тирвала лєм єден дзень, до инвазиї Мадярох. Закарпатска Рутения швидко завжата, та Волошин, з помоцу чехословацкого войска, 19. марца 1939. року сцекол до Румуниї, сцекаюци нашол ше и у Шиду дзе преспал єдну ноц у тедишнього нашого шидского пароха о. Бесерминя. Вибеженска драгагоодведла до Праги дзе бул професор на Українским универзитету. У октобру 1944. року Червена армия забера Закарпатску Рутению хтора постюала часц Совєтского союзу. После ошлєбодзованя Праги од Нємцох, тайомна служба (ЦМЕРШ) влапела Волошина и одведла го до Москви. Умар у гарешту Бутирка 19. юлия 1945. року.
ГИТЛЕР НАГРАДЗУЄ СВОЇХ МАДЯРСКИХ СОЮЗНЇКОХ

У медзичаше Адолф Хитлер предлужел зоз одщипйованьом чехословацких територийох. У новембру наградзел своїх мадярских союзнїкох зоз югозаходну часцу Закарпатя, уключуюци ту и главни город Ужгород, як и Мукачево. Волошинова власц преселєна до городу Хуст дзе почала запровадзовац українизацию управи и реґионалней школскей управи, а тота реґия достава нову службену назву Карпатска Україна. Формує ше и службене войско, Карпатска сич хтора мала коло 5000 воякох, углавним українскей младежи. У периодзе формованя Карпатскей сичи були барз присутни приходи младежи зоз Галичини до Закарпатскей Руси.

У фебруару 1939. року на виберанкох за локални парламент Волошинова странка Українскей националней униї победзела зоз 86 одсто гласох. Накадзи у марцу 1939. року Гитлер освоєл остатки Чехословацкей, Карпатска Україна преглашела нєзависносц, алє такой 15. марца 1939. року була анексована з боку Мадярскей. По конєц войни, Подкарпатска Рус (Карпатска Україна) була под власцу Мадярскей, як и Русини Мараморшского реґиона сиверней Румуниї, хтори Мадярска анексовала 1940. року. Карпатски Русини Прешовскей Руси були часц нєзависней Словацкей держави, хтора була повязана зоз нацистичну Нємецку.

На сиверних схилох Карпатох, Русини Лемковини спадли под власцу Нємецкей накадзи гитреровски Треци Райх у септембру 1939. року знїщел Польску и анексовал Лемковину. На концу, по повстаню у Югославиї в яри 1941. року, хторе виволала Нємецка, Бачку анексовала Мадярска. Так, под час Другей шветовей войни, териториї Карпатских Русинох подпадли под власц Нємецкей або єй союзнїкох, Мадярскей и Словацкей.

РУСИНИ У ҐУЛАҐОХ

Под час Другей шветовей войни на карпаторусинскей жеми ше, з векшей часци нє войоволо, а єй економска ситуация була, мож повесц, релативно стабилна. Медзитим, то нє значи же ше шицки пасма жительства виратовали од неґативних пошлїдкох новей политичней ситуациї. У цеку 1939. и 1940. року коло 8000 Русинох, и то преважно млади хлопи и дзивки, хтори нє признали анексию Подкарпатскей Руси (Карпатскей України) з боку Мадярскей сцекло през гори до восточней Галичини, хтора ище нє так давно була часц Польскей, а хтору по 1939. рок анексовал Совєтски Союз. Младих вибеженцох, хтори мали намиру уключиц ше до борби процив фашизма, гарештовали, обвинєли за нєзаконїти преход совєтскей гранїци и одведли до ҐУЛАҐ-у, лаґрох рабскей роботи хтори були розмесцени на оддалєних територийох Совєтского Союзу. О три роки, тим хтори прежили ҐУЛАҐ було дошлєбодзене записац ше до Чехословацкого воєного корпуса, хтори теди формовани и мал войовац на боку совєтскей армиї процив Нємецкей. Кед тот корпус формовани вецей як два трецини воякох у нїм були Русини.

ПРОМАДЯРСКЕ РУСИНСТВО

У Подкарпатскей Руси, хтору Мадяре волали Подкарпатска територия, або Подкарпатє, Карпатски Русини мали право на културни живот. Школованє було на „угрорусинским” язику, допущовало ше видавац твори на таким помадяреним русинским язику, орґанизовац културни дружтва, алє лєм промадярскей ориєнтациї. Проукраїнски симпатиї нє було шлєбодне висловйовац. Така културна политика приведла до того же ше на териториї Мадярскей асимиловало коло 300 000 Русинох. 

Вєшенї 1944. року зоз шицких часцох Карпатскей Руси совєтска армия вигнала войско нацистичней Нємецкей и єй союзнїка Мадярску. Медзи совєтскима моцами, хтори побидоносно наступали, бул и Чехословацки воєни корпус у хторим найвекше число воякох були Русини.

По законченю Другей шветовей войни Карпатски Русини ше нашли под власцу комунистох, або у Совєтским Союзу, або у просовєтских державох-сателитох Централней Европи. Остатня хтора ше обрацела ґу комунизму була праве Чехословацка. Того истого року, Югославия виступела зоз совєтского блока, алє остала комунистична.

Територия дакедишнєй Подкарпатскей Руси, (Карпатскей України) подпадла, вєдно зоз Галичину и другима українскима жемами до Совєтскей України. Комунистични период тиж бул чежки за наш народ бо була забранєна наша церква, ушлїдзела насилна колективизация, русийска асимилация.

ВИБЕЖЕНЦИ ЗОЗ ГОРНЇЦИ  У РУСКИМ КЕРЕСТУРЕ

У кнїжки Михайла Ковача „Капка по капка живот одсека”, єст запис под насловом „Горки хлєб цудзини” дзе ше автор здогадує приходу вибеженцох зоз нашого старого краю, зоз Горнїци, до Руского Керестура. Кончиц за їх приход, глєдац одобренє од державних власцох, до Беоґраду ишли о. Михайло Фирак, тедишнї парох керестурски и учитель и секретар РНПД-а Михайло Ковач.

Коло штиристо особи, у марцу 1939. року, прешли нашу гранїцу з Румуниї прейґ Жомболї и Српскей Црнї. Групу вибеженцох предводзел инжинєр Леонид Романюк, а у Српскей Црнї их дочекали Ковач и о. Фирак. Вибеженци були змесцени по обисцох у Руским Керестуре. Помоц за тоту ґрандиозну акцию з боку держави нїякей нє було, так же ноцнїк, єдзенє, претримованє, обезпечели сами людзе. Жителє Керестура, як и других наших валалох зазберовали добродзечни прилоги у натури. Тоти вибеженци цо нє мали кост по обисцох, бо пребували у просторийох РНПД, або у даєдних других явних просторох, кармели ше у Доме РНПД-а. Вибеженци, госци Руского Керестура у валалє пребували коло єдного мешаца, а вец, далєй одпутовали до Анґлиї, Французкей, Америки, а даєдни ше, доокола врацели назад до Чехословацкей. Даєдни остали дакус длужей, як цо то була фамелия спомнутого Романюка чия супруга єден час була и учителька у Руским Керестуре, а остал и познати режисер Юрий Шереґи хтори охабел вельки шлїд у театралним живоце Керестура и Руснацох вообще. Медзи вибеженцами було досц углядних професорох, науковцох, инжинєрох, правнїкох, учительох, ґлумцох, малярох, та аж и єден министер. Ту бул и академски маляр Микола Бутович хтори охабел шлїд, портрети владики Дионизия Нярадия, Гавриїла Костелгника, Дюри Биндаса и велї други. Тоти портрети мож и нєшка видзиц.

ЗАКАРПАТЄ У СУЧАСНЕЙ УКРАЇНИ

Жаданє русинского/українского жительства дакедишнєй Покарпатскей Руси же би жили вєдно зоз своїм народом з другого боку Карпатох у єдней заєднїцкей держави було нєпреривно присутне и у зависносци од историйних обставинох, було моцнєйше або слабше. На тей драги зєдиньованя, през историю препреченє були вельки сили, Мадярске кральовство, Австрийске царство, Чехословацка република, Гортийова Мадярска, СССР. Вони на териториї Горнїци нєпреривно запровадзовали свойо державни интереси хтори, якош вше уключовали и асимилацию Русинох як найчисленшого жительства того реґиону до свойого корпусу.

СОВЄТИЗАЦИЯ ЗАКАРПАТЯ

Приход Совєтского войска до Закарпатя вєшенї 1944. року векшина русинского жительства доживйовала як ошлєбодзенє. Насампредз пре вельки репресиї мадярских власцох остатнїх рокох. Закарпатє швидко було совєтизоване, а комунистична партия орґанизовала конґрес Народних комитетох Закарпатскей України 26. новембра 1944. року у Мукачеве, хтори ше опредзелєл за зєдиньованє Закарпатя зоз СССР. У юнию 1945. року, медзи Чехословацку и СССР заключени условия о виходзеню Закарпатя зоз составу Чехословацкей и приключованю до України. 

Закарпатске жительство було барз активне у збераню подписох за присоєдинє зоз Україну, бо велї з нїх то чувствовали як витворйованє вецейвиковного сна же би у рамикох єдней держави жили цо вецей русинского, руснацкого, угрорусинкого, односно українского народу. Слизи радосци пре зєдиньованє зоз Україну пошвидко заменєли слизи смутку и болю.
КОЛЕКТИВИЗАЦИЯ И ЛИКВИДОВАНЄ ГРЕКОКАТОЛЇЦКЕЙ ЦЕРКВИ

Нова совєтска, московска власц у перших рокох запровадзела национализацию подприємствох, а од 1945. до 1950. року окончена колективизация валалских маєткох. Уведзена совєтизация до школскей програми и основани Ужгородски державни универзитет. Грекокатолїцка церква забранєна и нови режим ю 1949. року ликвидовал. Совєтизация Закарпатя подрозумйовала и масовни репресиї процив Мадярох, Нємцох и Українцох, цо приведло до емиґрованя єдней часци Мадярох, Словакох и Єврейох до своїх матичних жемох. У истим чаше запровадзовало ше орґанизоване пресельованє старобивательох Закарпатя до восточних обласцох України и на сивер до Сибиру, а до Закарпатскей реґиї приходзели фаховци зоз других републикох, док домашнї фаховци посилани звонка гранїцох Закарпатя и України, до републикох велького Совєтстского Союзу. До реґиї присельовани Руси и рускобешедни вояки, сотруднїки державних институцийох, партийни и совєтски чиновнїки, службенїки, шицко з цильом деетнификациї и русификациї месного жительства. Найвекши погроми у тим периодзе хтори Москва зробела над русинским/українским жительством були утаргованє грекокатолїцкей церкви и насилна православизация народу, под паролу врацаня на стару виру, а у своєй сущносци то була атеизация ґрекокатолїкох. Деетнификация народу, менянє етнїчней слики реґиону робене и зоз акцию Висла и з другима методами однародзованя и розсельованя, шицко зоз цильом русификациї реґиону. Хто ше одуперал тим процесом бул забити або вигнати. Єден з нїх и владика Теодор Ромжа.

Антерфиле

ТЕОДОР РОМЖА

Народзени є у українским валалє Великий Бичкив, 14. априла 1911. року. Бул грекокатолїк. Теолоґию студирал у Риме, дзе є на Крачун 1936. року пошвецени за паноца. Як одслужел войско, бул поставени за священїка у даскелїх парохийох у Карпатским ареалу, а вец є поставени за професора филозофиї у Епархийней семинариї у Ужгородзе 1939. року. Кед мал 33 роки бул поставени за администратора епархиї у Мукачеве. Под час свойого владического служеня охраньовал вирних од Совєтскей аґресиї и пририхтовал их за преганяня хтори маю присц. Служел своїм вирним з полним шерцом, з чим доставал любов и довириє своїх вирних. Його активносци барз гнївали комунистох хтори глєдали нагоду забиц младого и харизматичного владику. Нагоду за забойство препознали у новембру 1947. року кед владика после намесценого нєщесца отровани у шпиталю.

Теодора Ромжу за блаженого преглашел папа Иван Павле II, 27. юния 2001. року як мученїка вири. Нєшка Грекокатолїцка академия у Ужгородзе зоз хторей пришли нашо остатнї двоме священїки, ноши мено владики Теодора Ромжи.

АСИМИЛАЦИЯ УКРАЇНСКОГО НАРОДУ ПРЕЗ ИСТОРИЮ

Пре нєдостаток правей державносци и пре нєзакончени процес националного освидомйованя вельочислени українски народ зоз рижнима процесами политичного дзелєня и роздробйованя з боку околних державох, на Українцох, Малорусох, Русинох, Малополякох, Лемкох, резултовало зоз нєприроднима политичнима гранїцами медзи тима державами и Україну, так же вельке число українского жительства русификоване, мадяризоване, полонизоване, румунизоване и бохемизоване.

Ниа, илустрация кельо українски народ коштала племенска розєдинєносц, надрилєне историйне забуванє з боку колонизаторох, политичне русинство.

У периодзе од розпадованя Русийского царства, та по 1991. рок кед преглашена нєзависна Україна, українски народ страцел шлїдуюци етнїчни териториї и жительство на нїх. Юг Буковини и Мараморщина нєшка ше интензивно асимилую у Руминиї. На Лемковини процес асимилациї и денационализациї з боку Польскей и Словацкей, скоро закончени. През рижни историйни процеси, а у началє зоз асимилацию, Польскей припадли Ряшивщина, Надсяня и Холмщина, а Билорусиї Берестейщина. Под Москву остали по нєшка скоро до конца русификовани восточни и сиверовосточни українски жеми Кубань, Воронєщина, Билогородщина и Курщина. Процес денационализациї и асимилациї Українцох, виразно дзиви и нємилосердни бул и на историйних русинских жемох у Потисю хторе нєшка творя сиверновосточну Мадярску. Жеми Бихарщини, Нира, Солноцка, Соболчска, Сатмарскей, Боршодскей, Земплинскей и Абадуйскей жупаниї до конца змадяризовани ище на початку дзеветнастого и початком двацетого вику. Цале стороче пред розпадом Австро-Угорскей монархиї у Потисю, од югу Бихарщини (Доброчинщини) до Карпатского ареала, ширел ше мадярски етноцид, тирвало политичне русинство хторе закончене зоз тоталну асимилацию. Обрацаме увагу на официйну мадярску демоґрафску статистику. Податки мадярского етноґрафа А. Палади-Ковача початком другей половки прешлого столїтия у Потисю ище жило приблїжно коло 50 до 60 тисячи Русинох. Спрам податкох першого мадярского попису жительства зоз 1869. року, як пошлїдок мадяризациї численосц Русинох у Мадярскей зменшала ше на 26 тисячи. Шлїдзи попис зоз 1880. року по хторим у Потисю було лєм 6500 Русинох, а вец 1930. припадносц Русин ше вецей анї нє хаснує. З тим закончени процес мадяризациї русинского жительства у Потисю. Нєшка як шлїд тому жительству остали грекокатолїцки церкви розруцани по цалей сиверо-восточней Мадярскей и антрополоґийни прикмети локалного жительства характеристични за русинско/українске жительство. Так и пред розпадованьом Австро-Угорскей историйне подручє Русинох було уж зужене на нєшкайшу українско-мадярску гранїцу. 
Русинске жительство ше у Румуниї од 1945. до 1977. року зменшало зоз єдного милиона на 55 тисячи. У Пряшовщини ше од часу Другей шветовей войни, та по 1980. рок число Русинох/Українцох зменшало зоз 400 тисячи на 109 тисячи, же би по попису 1991. року их було 30 700, при чому, влада Словацкей дала подзелїц тот корпус на Русинох и Українцох. 
Свидомо запровадзена асимилация у Польскей и Русиї досцигує астрономски числа. Треба надпомнуц же лєм медзи 1944. и 1947. роком Польска депортовала коло 500 000 Українцох (Руснакох, Лемкох) до СССР и ище 150 000 депортоване по цалей заходней Польскей. Под час депортациї даскельо дзешатки тисячи Русинох/Українцох позабивали каребни польски єдинки. 

Вельки Голодомор 1932-33. року однєсол од 7 до 10 милиони Українцох. Демоґрафи вираховали же кед би нє було Голодомору, кед би на простор Русиї нє були депортовани милиони українских фамелийох и кед би ше у українских жемох нє запровадзовала асимилация, нєшка би Україна мала коло 90 милиони жительох, а так их ма 38 милиони.
Шицке тото одберанє територийох без преседану и вельки утрати у жительству виволани зоз нємилосерднима асимилациями сушедних народох и державох над Русинами/Українцами. То драга цена хтору Україна плацела и ище и нєшка плаци за длугорочну нєдержавносц и историйну нєсвидомосц.
ДЗЕ ТУ МИ?

Дзе у цалей тей приповедки ми, Руснаци Сербиї? Яке ми треба же бизме мали одношенє ґу України, ґу Закарпатю, и ґу русинскому питаню? Одвит нє лєгко дац и за яки ґод ше опредзелїме, познаваюци обставини у нас по тим питаню, будзе тих цо им ше опредзелєнє нє попачи. Операюци ше на становиска наших найученших и найкреативнєйших людзох, насампредз на становиска Гавриїла Костельника (статя Чом сом постал Українєц), Миколи Кочиша (його линґвистична политика приблїжованя руского язику ґу українскому), Михайла Ковача (становиска винєшени у кнїжки Дияспора), академика Юлияна Тамаша (його науково роботи и розправи позберани до кнїжки Складанє идентитетох), професора Янка Рамача (науково роботи у кнїжки На крижней драги), поети Михала Рамача (Чукундїдов ошмих и Повист о Данилови и Феркови и Габрови) и велїх других, приходзи ше до заключеня же бизме як заєднїца требали будовац цо моцнєйши вязи зоз културнима и политичнима институциями, манифестациями, литературу и народом Закарпатя и Галичини. А Україна би ше, конєчно, як нєзависна держава требала опредзелїц ґу нам як ґу найстаршей своєй дияспори вельо активнєйше як потераз, а почитуюци нашо специфики хтори створени през историю. У процивним, без того ясного операня на матичну державу, предлужи ше пошвидшана асимилация, та у нашей заєднїци, о 20-30 роки, нє будзе тих цо буду у нагоди опредзельовац ше за политични и културолоґийни напрям ґу України, чи од України. 
ЗАКАРПАТЄ У СУЧАСНЕЙ УКРАЇНИ

Кажди вельочислени народ ма знука себе рижни етнїчни ґрупи. Вони резултат историйних процесох хтори условени зоз природно-ґеоґрафскима условиями, медзиетнїцкима контактами и миґрацийнима процесами. Окремносц тих етнїцких ґрупох спатра ше у материялней култури, ґаздовству, у фамилийним живоце, обрядней култури, у язику и фолклору.

Етноґрафична зона (реґия) ше толкує як историйно-културни, линґвистични и административно-ґеоґрафска часц етнїчней териториї у чиїм ше жительстве у историйним паметаню манифестує реґионална солидарносц, економска (ґаздовска) окремносц, як и културна окремност хтору препознаваме у каждодньовим живоце. На тей основи у України ше препознава шлїдуюци етноґрафични зони: Слобожанщина, Донєчина, Волинь, Надднїпровщина, Юг України, Сиверщина, Полтавщина, Полисся, Подиля, Волинь, Прикарпатє и Закарпатє. Етноґрафични зони маю зложени нукашнї мозаїк. У їх составе єст субетноси, етноґрафични ґрупи, етноґрафски райони и етноґрафски округи.

Як приклад етноґрафичней зони зоз зложеним мозаїком, може послужиц Закарпатє за хторе характеристична рижнородносц жительства. Ту жию Українци (Русини), Мадяре, Румунє, Нємци, Словаци, Євреє, Роми и други у нєвельких ґрупох. Знука українского корпусу маме рижнородне жительство – Гуцули, Бойки, Лемки, Долиняни и числени етноґрафични райони. Така ситуация за Закарпатє характеристична од стреднього вику.

ЕТНЇЧНИ ҐРУПИ ШЕ МЕДЗИСОБНО РОЗЛИКУЮ

У народним фолклору, у коломийкох, одсликує ше тота етноґрафична розличносц и прецизносц кого ше по чим препознава. На приклад: Породила нiмца вiвца, а жида – кобила, / А русина ниборака – мати чорнобрива. / Ой нема дi добра в горах та видав не буде, / Доки них по нiмцеви заважати буде./ Ой пиду я ти й на шваби, як се шваби мают / А шваби лиш по вечери та й спати лiгают... / А мадяри, то злi люди, лиш бють та карают / Нашi люди не привикли, уд того вмирают. Або: Iшов гуцул понад Тису i берег зарвався, / А гуцулка руку ламе: Кептар не застався. / Ой гуцуле, гуцулоньку, поганая вiра! / Твоя жiнка у середу солонину їла. / Ой, брешеш ти, долиняку, твоя iще гiрша, / Твоя їла у пятницю, а пятнїця вiрша. 

Тоти етноґрафични розличносци препознаваю ше и нєшка, з тим же ше локално Українци (Русини) идентификую зоз закарпатску зону, вони манифестую реґионалну солидарносц, наволуюци ше Закарпатцами. Кед ше за Нємцох, Єврейох, Ромох, Словацох, Русох або Мадярох пове же є Закарпатянє, вони то доживюю як українизацию и одупераю ше тому. То значи же Закарпатски Українци (Русини), хторих спрам попису од 2001. року було 82 одсто, доминантне жительство Закарпатя и воно ма главну улогу у державотворних процесох, у социялним, политичним и културним живоце краю.

ГУЦУЛИ

По свойому ступню нукашнєй интеґрациї и самоидентификациї, Гуцулох ше учишлює до заєднїцох хтори ше у етнолоґиї наволую субетнос. Субетнос то нукашня териториялна часц етноса хтора ше розликує у одредзеней каждодньовей културней спецификациї зоз самоназву, видвоююци ше од окруженя по основи комплементарносци, локалней и вкупней етнїчней свидомосци. Визначни етнолоґ, др Михайло Тиводар, професор Ужгородского универзитету, до субетносох українского етноса начишюує кубанских козакох, Гуцулох и войводянских Русинох. Шицки ше вони формовали як резултат заєднїцства рижних факторох. У Карпатох лєм Гуцули маю прикмети хтори характеристични за субетнос. 

Походзенє Гуцулох до конца у науки нє дефиноване. Даєдни их учишлюю до словенизованих романских Влахох, други до словенизованого турского племена Узи, треци до словенизованих Ґотох, штварти до словенизованих Дачанох. Линґвиста Б. Кобилянски на становиску же Гуцули походза од староруского племена Улич и часточно од Тиверцох хтори ше под прициском номадох преселєли на висоти Карпатох.

На основи антрополоґийних, археолоґийних и етнолоґийних материялох В. Дяченко пришол до заключеня же Гуцули блїзки Українцом цо жию помедзи рикох Прут и Днєстер, же маю блїзкосци зоз старобивателями Балкана и Кавказа, уключуюци одредзени илитотракийни и индоирански елементи. Познєйше прецизовал же Гуцули найвироятнєйше потомки часци староруского жительства хторе ше формовало углавним од Тиверо-Уличох и Билих Горватох, зоз другима елементами восточнославянских ґрупацийох. Праве тота вяза зоз Билима Горватами и другима восточнославянскима ґрупациями, у глїбини историї, Гуцулох и Русинох-Лемкох, та з тим и нас Русинох Войводини приблїжує як братски народи бо походза з истого кореня.
Традицийну културу Гуцулох характеризую: окремни модел ґаздованя у хторим главна дїялносц статкарство по брегох, углавним овчарство як и окремни тип населєня дзе маєтки поростресани по подножю брегох. Тоти маєтки ше наволую ґражди. Тот тип населєня, способ живота, облєканя, мож видзиц на филму Цинї забутих предкох (Тiнi забутих предкiв), хтори по роману Михайла Коцюбинского екранизовал Сергiй Параджанов.
Гуцули сами себе наволую з тим меном. Буц Гуцул, за нїх значи народзиц ше у брегох, значи же му мац Гуцулка, же ше зоз Гуцулку треба оженїц, або за Гуцула одац, треба бешедовац по гуцулски, облєкац ше и робиц як Гуцул, мац хижу у лєше, тримац овци и кози, продуковац сир и масло... Кед ше нєшка путує по Закарпатю, коло драгох часто стретаме людзох цо предаваю предмети, прикраски, виробени з древа. То найчастейше Гуцули робя.

Гуцулщина як територия залапя южни часци Надвирнянского, Косивского и цали Верховински райони Ивано-франкивскей обласци, южни часци Вижинцкого района, Потильских район, Чернївецки и Рахивски район Закарпатскей обласци.

Територия Гуцулщини нїґда нє була даяка окремна териториялна и администартивна политична єдинка. Територия Галицкей Гуцулщини од 14. по 18. вик була у составе Галицкей жеми Руского войводства у Польскей, а после дзелєня Польскей териториї подпадла под Австро-Угорску, 1772. року. После роспаду Австо-Угорскей монархиї, 1919. року, галицка Гуцулщина ше нашла под Польску, а после Другей шветовей войни у составе Совєтского союзу. Южна Буковина, шейдзешатих рокох 14. столития вошла до составу Молдавского князовства и теди була позната як Буковина або Шипиньска жем. Року 1774. буковинска Гуцулщина ше нашла у составе Австриї, а после єй розпаду у составе Румуниї, после Другей шветовей войни у составе Чернигивскей обласци України односно Совєтского союзу. Закарпатска часц Гуцулщини од 15. вику була часц Мараморшского комитату Угорского кральовства, од 1711. часц Австриї, а од 1867. року Австро-Угорскей, од 1919. у составе Чехословацкей, а после Другей шветовей войни у Закарпатскей обласци Совєтского союзу. Праве тоти розлични уплїви пануюцих державох под хторима жили Гуцули и медзи нїма створели розлики хтори их дзеля на буковинских, галицких и закарпатских Гуцулох. 
ГУЦУЛИ ЗАКАРПАТЯ

Поверхносц закарпатскей часци Гуцулщини у України виноши коло 1900 км2 и у подполносци залапя Рахивски район. Закарпатскей часци Гуцулщини треба доложиц и коло 16українских и етномишани валали у долїнох рики Рускове, Вишове и лїви побрежя рики Тиси. Найвекши валали румунскей часци Гуцулщини то Рус Поляни, Кривий, Красна, Вишевска долїна, Бистрий, Луг, Велїкий Вичкив, Русково и други. Гуцули горнєй часци Тиси аж анї нє тримали жительох валалох румунскей Гуцульщини за Гуцулох, алє их тримали за Долинянох и поспердно их наволовали же су гайнали бо у своїм облєчиве хасновали петеки (часци облєчива), за нїх гуторели же иду за заробком, а вец ше забавяю, троша заробене – гайную. Алє, таке толкованє поняца гайнал нє до конца одкрива пежоративне значенє. За Гуцулох Рахивского району понїжуюци термин гайнал означує – брудни, подли, гевтот цо траци час у польопривредни або гайнує. Закарпатски Гуцули з тим меном наволовали шицких польопривреднїкох, а окреме гевтих цо гуторели „пуп”, (паноцец), „вул”, (вол), „вуз” (воз, коч), „кун”(конь)...
За Гуцулох Рахивщини характеристична окремносц їх материялней и духовней култури. У народней архитектури препознатлїве оградзованє маєтку зоз гобльованих або пилєних дескох. Нєвельки простор медзи десками пополньовани зоз моховину, а мури у обисцу умивали з часу на час. Уж на початку 20. столития мури почали премасцовац зоз глїну и билїц их. Характеристика їх обисца и тота же на рижни вишалки на мурох обисца вишаю тепихи и пестре облєчиво.
антерфиле

НЄТ ЛИСИХ ГУЦУЛОХ

Кед ше описує закарпатских Гуцулох, гутори ше же вони маю моцни цела, плєцати су, и красни. Їм под густима обервами у очох блїщи огень. Власи и очи им цми: 83,3% хлопох и 67,7% жени, цмовласи, а лєм 23% блядовласи. Интересантне знац же нєт лисих Гуцулох. Їм власи нє опадую. Гуцулски жени наисце припадаю красшому полу. Твари им били, фиґура складна. Вше су нашмеяни, як гевти цо свидоми своєй краси.

ЛЕМКИ
Нам Руснацом Войводини етноґрафска ґрупа Лемкох найцикавша прето же ми по походзену спадаме до тей ґрупи. Лемки од давних часох населюю сиверни и южни схили Нїзких Бескидох помедзи рикох Сан и Уж на востоку и Попрадом и Дунайом на заходзе. Як Лемкивщину або Лемковину подрозумюєме тоту обласц розмесцену по сиверних и южних схилох Карпатох дзе жию горяки. Тота обласц у етноґрафским смислу вше була цалосц, ище од часу Києвскей Руси, алє є у длугим историйним периодзе у составе розличних державох, та ше з тим и ентитет розбива. Лемковина подзелєна и нєшка медзи трома державами – Польску, Словацку и Україну.
После Першей шветовей войни жридлове лемковске жительство хторе жило на сиверу Лемковини подладло под гранїци польскей держави, так же ше у историйней литератури тото жительство наволовало польски Лемки або Лемки Польскей. У чаше од 1945-47. року 60-70% Лемкох депортоване до Совєтского Союзу, а 30-40% до заходних и сиверних часцох Польскей. Нєшка у составе Польскей нє постої компактна етноґрафска територия Лемкох. Хто жада вецей дознац о тей проблематики може читац кнїжку Мирона Жироша Польска Горнїца хтору видала НВУ Руске слово, 2014. року.

Южна часц Лемковини ше 1919. року нашла у составе Чехословацкей; нєшка є у составе Словацкей, док єй восточни часци, валали у долїни рики Уж, од конца 1938. року вошли до составу Карпатскей України, а априлу1939. року до составу Мадярскей, а 1945. року до составу Закарпатскей обласци України. За Русинох-Українцох Словацкей нєшка гуторене же су Южни Лемки, а їх територию наволуєме Южна Лемковина.

ЕТНОҐЕНЕЗА ЛЕМКОХ

Питанє етноґенези Лемкох ище нє ришене. Векшина виглєдовачох руша од того же Лемки настали од миґрацийних ґрупох хтори присельовали зоз Снянщини, Перемишлящини и териториї нєшкайшого Закарпатя помедзи IX и XVII столитийом. Вони ше приселєли на основи такволаного Влашского населєнїцкого права, та виглєдоваче етноґенези Лемкох на становиску же стари претки Лемкох Били Горвати хтори у VI и VII вику населєли Карпати и прикарпатски реґиони. Найстарше руске жительство на тим просторе етнїчней Лемковини датує зоз XI и XII столития. Даєдни авторе тримаю же ше Лемки одвоєли од Бойкох пре племенски розлики хтори змоцнєни под уплївом сушедох, углавним пануюцих народох. Назву Лемкох науковци виводза зоз применовнїка лем. Гоч велї авторе на становиску же лем постояло и у староруским язику, даєдни авторе твердза же лем пожичене зоз словацких и польских диялектох. Лемки сами за себе вше гуторели же су руски людзе, Русини и Русинки. Кед дахто за нїх гуторел же су Лемки були повредзени и чувствовали ше понїжено. Интересантне обачиц же два назви нашого русинского народу у Сербиї и Славониї, за хтори ше барз вяжеме и з хторима ше нєшка цешиме, бо нє познаме досц свою историю, а то поняца Руснак и поняце Лемко, нашо предки чувствовали як увредлїви и пежоративни назви, а наш народ себе вше чувствовал як Русинох. У єдним зоз старих словацких словнїкох под одреднїцу Русин писало же то чловек хтори кед идзе до лєса, драбину на хрибце нє ноши воздлуж, алє крижом, значи наспак од того як треба. З тоту формулацию ше сцело указац же то людзе нїзших менталних способносцох, менєй вредни, цо постали и основа за дискриминацию и асимилацию. Пре шицко тото, автор тих шорикох на становиску же найточнєйша историйна назва за наш народ тота же зме Русини, часточка велького народу хтори жил у Києвскей Руси. Шицки други вариянти, локални назви хтори нам други дали, лєм евидентую одредзени ступень поконченей асимилациї.

У наукових жридлох слово Лемко ше першираз стрета у XVI столитию. У фаховей литератури першираз го похасновал О. Левицкий, 1834. року, а вец Вагилевич, Шафарик и други. Частейше хасноанє того слова було у другей половки XIX столития, гоч и теди Лемкох официйно волали Русинами. После Першей шветовей войни под уплївом писаного слова помали ше шири етноним Лемко, та ше твори и локална самосвидомосц. Тому значно допринєсло видаванє часописа українского унапряменя Наш Лемко, як и москофилского Лемко. После Другей шветовей войни у гранїцох Польскей и Словацкей етноним Лемки ше преширел. У Польскей ше локалне українске жительство традицийно наволовало Русини-Лемки, Лемки-Українци, українски Лемки або єдноставно Лемки, а у Словацкей – Українци, Русини-Українци, Русини, Руснаки, Лемки-Русини. У Закарпатскей часци Лемковини месне жительство ше самоидентификовало зоз Русинами, а у двацетих и трицетих рокох XX столития з Русинами або Українцами, а после 1945. лєм зоз Українцами.

ТРАДИЦИЙНА КУЛТУРА ЛЕМКОХ

Традицийна култура Лемкох манифестує глїбоки общеукраїнски риси, алє є означена и зоз дзепоєднима културно-каждодньовима окремносцами. За їх валали характеристична концентрация хижох коло рикох, потокох и драгох. У валалох хтори маю углавним лєм єдну улїцу, будовало ше здания хтори вєдно зоз обисцом творели комплекс од 6-7 привредних обєктох. Обєкти були у єдним шоре, а хижи ше медзи собу роздвойовало зоз бочнима мурами ґу улїци, а ридше зоз фасаду ґу драги. Дом и привредни обєкти були под єдним кровом. У старих обисцох вонкашнї мури конґа ше нє билєло. На нїх були гредки-полїци хтори були под кровом на преднїим и бочним муре, а на тих гредкох ше сушело огриву за потпальку, тримало древени судзини сушело ше цибулю и цеснок, одкладало, пресушовало роботни шмати. У другей половки XVIII столития тоти конґи (сушари) престало ше будовац, а после 1918. так збудовани хижи уж велька ридкосц. У тим чаше вонкашнї мури хижи почина ше премасцовац зоз глїну и билїц. Одредзени окремносци у традицийней култури Лемкох манифестовали ше и у облєчиве, фамилийней каждодньовосци, як и шветох и обрядох. На приклад, до стредку XIX столития Лемки себе сами вирабяли облєчиво лєм од платна домашнєй роботи, а женске облєчиво творели блузни без рукавох, першняки, чугани, ходаки, подобни бойковским сукньом без фодрох, або словацким зоз широкима або дробнима фодрами.

Без огляду на политични гранїци, галицки (польски) и закарпатски (мадярски, чехословацки) Лемки отримовали цесни привредни, окреме тарґовински, релиґийни (шицки Лемки грекокатолїки) културни и каждодньово контакти. Праве тоти контакти и околносци допринєсли очуваню общелемковских рисох. Характеризуюци Лемкох Олександер Духнович концом XIX столития и на початку XX назначел же вони стреднього росту, алє дакус нїзши од Бойкох. Векшина маю цми власи, худи су и червени у твари. Вираз твари им щири, праведни су, велькодушни, совисни. Мирни су, велькодушни, побожни, празновирни, почитую закон и власц, нє завидни су и нє крадню. Женя и одаваю ше вчас, вирни су фамелиї и добри су оцове и мацери. Пре фамелию у рижних историйних нагодох за заробком ишли до далєких жемох, Америки на приклад, а у роботи су витримовни и упарти.

Антерфиле

Кед сом пред трицец роками пришол жиц до Коцура, мой бочни сушед Кирил Пляскач, док шедзел у капурки, приповедал моїм и сушедовим дзецом, та вец и мнє, здогадованя на свойо дзецинство, прешли часи. Бул добри шпивач, та нас научел и єдну стару лемковску писню, мож повесц коляду, хтора по теди нїґдзе нє була записана. Вона так глаши: 
Як ся бачо зоз сна зорвал

Лемтоличко очи роздрал

Так бегал по гори

Аж потрацел бочкори.

Тота строфка крашнє илуструє амбиєнт (гори) и занїманє Лемкох (статкарство), та аж и обуй хтора длуго була хаснована при нас - бочкори. Иншак, припаднїки остатнєй миґрациї Русинох до Сриму (Бикич Дол) ище и нєшка чуваю велї елементи язика яки принєсли зоз собу зоз Лемковини.

***  Основа за вибудову того материялу кнїжки „Закарпатска Україна”, зборнїк роботох хтори пририхтал проф. др Євгений Пащенко и „Народ нїодкадз” Павла Роберта Маґочия, як и друга литература зоз интернету

